Wat met gesinsbediening bedoel word – Deel 1

Inleidende gedagtes

Gesinsbediening as prioriteit: Ten spyte van die krisisse in die postmoderne gesin, bestaan die hoop in God dat gesinne hul goddelike doel in die gemeente en gemeenskap sal herwin. Die hoop word versterk deur die verblydende reaksie van ouers wat jare afwesig was en terugkeer wanneer ‘n gemeente gesinsbediening bo-aan die prioriteitslys van gemeentebediening plaas of dit as die kern van gemeentebediening beskou.
Gesinsbediening as nuwe veld: Gesinsbediening is 'n redelike nuwe veld, veral met die bemagtiging van  ouers en die jeug om in die gemeenskap betrokke te raak. Dit is 'n veeleisend taak omdat die gemeenskap in Suid-Afrika al hoe meer ‘n heterogene en multi-kulturele vorm aanneem. Modelle vir só 'n bediening is min en sal met waagmoed, geduld en geloof ontwikkel moet word. Gesinne, gemeentes en gemeenskappe vra na kreatiewe antwoorde vir talle probleme waarmee geworstel word.

Skeptiese benadering: Omdat hierdie bediening redelik nuut is, kan dit aanvanklik skepties benader word. Dit vra 'n innoverende gemeente om so 'n bediening aan te pak. Sulke gemeentes moet ook verseker wees van foute wat gemaak kan word en om kritiek te aanvaar wat altyd gepaard gaan met die werk van pioniers. Gesinsbediening sal binne elke gemeente anders lyk en ook deur elke geestelike leier op ‘n eie unieke wyse hanteer word omdat gemeenskappe en die gawes van geestelike leiers van mekaar verskil. 

Ondersteuning vir gesinne: In die samelewing waar nie veel ondersteuning vir gesinne gebied word nie moet 'n gesinsbediening ontwikkel word wat ouers kan ondersteun in die uitvoering van hul opvoedingstaak. Hierdie benadering moet in die lig van snelle veranderinge in die gemeenskap en gesinne beskou word en kan daarom nie ‘n benadering wees wat slegs 'n tydelike antwoord vir die krisisse in gesinne bied nie. 

Doelgerigte nadenke: Talle teoloë is besig om doelgerig na te dink oor die herstel van die gesin as die belangrikste kleingroep of mikro-sisteem in die gemeente en samelewing vir sosialisering en as huiskerk vir die oordra van geloof. 

Gesin as beginpunt vir geloofsoordrag: Die gesin as kleinste verbondseenheid word as die beginpunt van geloofsoordrag aan kinders gesien en vandaar moet die geloofsoordrag na die res van die gemeente, gemeenskap en wêreld plaasvind. Die passie vir gesinsbediening om ander in die gemeente en gemeenskap te kan bedien, moet binne die gesinsverband saam met kinders gebore en ontwikkel word. 

Die gesin in die erediens: By die erediens word die gemeente as huisgesin van God gevoed om 'n gesinsbediening te ontwikkel en om saam fees te vier oor die herstel wat binne gesinne, die gemeente en samelewing plaasvind. Die belydenis om te glo in die gemeenskap van gelowiges word prakties beleef en nie net verbaal bely nie. 

‘n Verbintenis en wilsbesluit: Geloofsvorming in gesinsverband vereis in die eerste plek 'n verbintenis en 'n wilsbesluit en nie slegs teoretiese kennis nie. Ouers het in die afgelope dekades gewoond geraak om vir die opvoeding, sosialisering en ontspanning van hul kinders hoofsaaklik op skole, kerke, die sportlui en vermaaklikheidsplekke te steun. 

Gesinsbediening as gemeenskapsaktiwiteit: Gesinsbediening en kinderopvoeding is 'n gemeenskapsaktiwiteit met behulp van die hulpbronne in die gemeenskap. Ouers moet geleer word om bestaande hulpbronne in die gemeenskap deel van die gesinsprogram te maak vir die maksimale ontwikkeling van kinders. 'n Nouer samewerking tussen maatskaplike werkers, sielkundiges, mediese deskundiges, opvoedkundiges en ander hulpbronne vir gesinne sal binne  gesinsbediening verreken moet word. Binne 'n samelewing wat meer multi-kultureel word, sal gesinsbediening nie net lidmaatgeoriënteerd kan wees nie, maar ook gemeenskapsgerig. Gesinsbediening sal alle vorme van gesinne moet insluit. Gesinsbediening behels dus die opbou van gemeentegesinne om na alle gesinne in nood uit te reik. Gemeenskapsvriendelikheid of –gerigtheid word as 'n belangrike komponent van die gesinsbediening beskou. As die uitbou na die gemeenskap te stadig vorder of stagneer, dan moet die oorsaak in die opbou van individuele gesinne in die gemeente gesoek word. Die op- en uitbouproses is die slagare na en van die hart van die gemeente. 

